
   Ача чух пит юрататтăм

Лашапа эп ярăнма.

Чуптараттăм, кустараттăм

Хамăн урхамахăма.



Уй, ту урлă, чăтлăх витĕр

Вирхĕнеттĕм эп тӳрех.

Çавăн чух хавассăн питĕ,

Час тапатчĕ ман чĕре.



Урхамахăм ман ишетчĕ,

Вăл путмастчĕ шыв çинче.

Путăк урлă вăл сикетчĕ,

Чăрмав çукчĕ умĕнче.



Урхамах çук хал манăн.

«Жигули» — ун вырăнне.

Шур сăрпа ăна сăрланă,

Капăрлатнă салонне.



Эп унпа ялан çӳретĕп

Асфальтпа нумай çĕре,

Каçайманшăн çеç шеллетĕп

Путăк урлă вăл тӳрех.



Тăрса юлчĕ ман ачалăх

Аякри ту хыçĕнче.

Ачашлать анчах ман алă

Лашана тĕлĕксенче.

  